
tempo dateng di itoe pesta, boeat adoeh oentoengnja di medja djoedi.

Sabagimana ia soeda bilang lebi doeloe, betoel-betoel sadja Kek-soen tida toeroet maentop. Sasoeda habis bersantap laloe ia berdjalang poelang.

Di waktoe menggerip samoea tetamoe prampoean pada poelang ka masing-masing poenja roemah, tapi sabaliknja mingkin malem ada samingkin banjak tetamoe lelaki jang dateng kondangan. Lantaran itoe, wajang tjokek, jang sadari siang soeda sowek soearanja njanjiken matjem-matjem lagoe dengen disertaken swaranja gambang, sekarang ini djadi bisa dapet bebrapa orang jang perhatiken.

Di sana-sini ada banjak medja tertoetoep dengen laken item, dimana orang asik tapaken hatinja dalem kaboesoekan dengen pertoeloengannja kartoe. Antaranja ada djoega bebrapa medja jang terales dengen taplak poeti, dan di sitoelah ada tempatnja orang beratem minoem, sembari bersenang-senang mendengeri wajang menjanji.

Koetika lontjeng mengoetaraken poekoel sabelas diatoer lagi barang-barang santapan di medja, soepaja tetamoe-tetamoe tida poelang dengen peroet kosong.

Waktoe soeda djadi poekoel satoe malem, roemahnja Tek-kian berbalik djadi sepi kombali. Salaennja itoe bebrapa tetamoe jang berdjoedi dari

